
Тақризи 

муқарризи расмӣ ба диссертатсияи Амирқулов Нуриддин Амирқулович 

“Вижагиҳои ғазали Симини Беҳбаҳонй” барои дарёфти дараҷаи илмии 

номзади илмҳои филология аз руйи иҳтисоси 10.01.03-Адабиёти 

кишварҳои хориҷии Аврупо, Осиё, Африқо, сокинони бумии Амрико ва 

Австралия (адабиёти форсй).

Симини Беҳбаҳонй аз зумраи шоирони навгаро ва таъсиргузори 

шеъри муосири форсӣ буда, дар жанри ғазал на танҳо устоди тавоно, 

балки шоири худвижаву навпардоз аст. Ашъори вай бо асолату балоғати 

хосааш таваҷҷуҳи бисёре аз муҳақиқону ховаршиносони муосирро ба худ 

ҷалб карда буд. Симинро дар адабиёти муосири форсй дар радифи 

шоирони маъруфе мисли Нодирпур, Фурӯғ, Соя, Шомлу ва дигарон ном 

мебаранд, ки ин безамина нест. Ин шоири тавоно умри тулонй ва 

бобаракате мебинад ва онро ба пуррагӣ сарфи эҷод ва офариниши шеър 

намудааст. Мақом ва мартабаи ӯ дар адабиёти муосири форсй баланд 

мебошад ва ин нуктаро аксари муҳаққиқони ашъораш иқроранд. Дар 

маҷмуъ, фазилатҳо ва асолатҳои зикргардидаи ашъори ин суханвари 

мумтоз зарурат ва аҳаммияти омӯзиши аҳволу ашъори ӯро таъйид 

менамояд. Ин нуктаро тавзеҳ дода, Н.Амирқулов таъкид менамояд, ки 

сарфи назар аз навиштаҳои мавҷуда, аҳволу осори Симини Беҳбаҳонй, 

хоса нақшу хизмати ӯ дар инкишофи суннати ғазалсарой ба пажуҳиши 

комилу фарогир ниёз дорад. Диссертант тарҳи таҳқиқи мавзуи 

пажуҳишиашро вобаста ба ниёзи мазкури илмй таҳия менамояд, ки он 

мантиқист. Диссертатсияи Н.Амирқулов дар се боб ва зерфаслҳои 

алоҳида, ки ба паҳлуҳои гуногуни мавзуи таҳқиқ иртиботи бевосита 

доранд, таҳия шудааст. Дар муқаддима диссертант муҳиммияти мавзуъ, 

дараҷаи омӯзиши он, вазифаҳои таҳқиқ, навгонии таҳқиқ ва аҳаммияти 

назарй ва амалии онро дуруст тавзеҳ додааст.

Аҳаммияти мавзуи диссертатсияи номзадии Н.Амирқулов дар он 

зоҳир мешавад, ки то кунун оид ба мақому мартабаи адабии Симини 

Беҳбаҳонӣ ва таъйини саҳми ӯ дар рушду такомули ғазали муосири 

форсӣ таҳқиқи диссертатсионии бевосита ва мустақим анҷом наёфта буд. 

Дар ин асос, мавзуи диссертатсияи номзадии довталаби дараҷаи илмиро 

метавон мубрам арзёбӣ намуд.

Ашъори Симини Беҳбаҳонй бо салосату балоғати баландпояи худ 

таваҷҷуҳи донишмандону таҳқиқгарони дохилу хориҷи Эронро ба худ 

ҷалб намудааст. Ховаршиносону пажуҳишгарони варзидаи Эрону 

Тоҷикистон ва дигар кишварҳо дар омӯзишу таҳқиқи ғазали Симин 

корҳои шоистаеро ба анҷом расонидаанд. Дар ин самт саҳми 

шарқшиносону муҳаққиқони шеъру адаби форсӣ В.Б. Кляшторина, Д.С. 

Комиссаров, С. Николаевская, З.Н. Ворожейкина, Б.М. Гусейнов, Р.М. 
Алиев, А.Г. Гаджиев, М.Я. Яукачева, К. Аминпур, Ш. Лангрудӣ, М. 

Кадканӣ, А.А. Ҷаннатй, А. Зарринкӯб, Я. Ориёнпур, У.Сафар, 

А.Расулов, М.Л. Рейснер, А. Абумаҳмуд, Д. Муҳаммадӣ, А. Дастғайб, А. 

Шеърдӯст хеле бузург аст.

Навгонии илмии таҳқиқ дар он аст, ки диссертатсияи мазкур 
аввалин таҳқиқи мукаммал дар шинохти хусусиятҳои ғазалиёти Симини 

Беҳбаҳонй ба шумор меравад. Дар пажуҳиш кӯшиш ба харҷ дода шуда, 

то нақши шоир дар рушду такомули сохтори ғазали муосир, корбурди 

вазнҳои нав дар заминаи арузи маъмулӣ муайян гардад. Самти дигари 

навгонии таҳқиқ баррасии сурудаҳои шоир дар пояи мушаххасоти 

забону маъно ва сатҳи афкору андешаи шоир аст.

Эътимоднокии натиҷаҳои таҳқиқ бо он собит мешавад, ки дар 

таҳқиқи диссертатсионӣ аз консепсияҳои илмӣ ва назарии 

адабиётшиносони ватанию хориҷӣ, эроншиносон ва ховаршиносони 

маъруф истифода шудаанд. Дар маҷмуъ, дараҷаи эътимоднокии 

натиҷаҳои таҳқиқ аз саҳеҳияти маълумот, мутобиқат намудани ҳаҷми 

маводи таҳқиқ, коркарди натиҷаҳои таҳқиқ, ҳаҷми интишорот ва 

интихоби дурусти методҳои таҳқиқ бармеояд. Хулоса ва тавсияҳо дар 

асоси таҳлили илмии натиҷаҳои таҳқиқи назарӣ пещниҳод гардида, 

дурнамои мавзуи таҳқиқӣ муайян шудааст.

Аҳаммияти назарии таҳқиқ дар он зоҳир мешавад, ки маводи 

диссертатсия, натиҷаҳои пажуҳиши илмй ва равиши таҳқиқии муаллиф 

дар омӯхтани масъалаҳои ҳамгун дар таърихи адабиёти форсии давраи 

нав ва коргоҳи эҷодии адибони дигар ба адабиётшиносон, унвонҷӯён, 

донишҷӯён ва дигар алоқамандони адабиёт ҳамчун маводи назарии илмӣ 

ёрй расонида метавонад.

Довталаби дараҷаи илмй дойр ба мавзуи диссертатсия 8 мақолаи 

илмй ба нашр расонидааст, ки аз ин номгӯй 3 мақола дар маҷаллаҳои 

тақризшавандаи Комиссияи олии аттестатсионии назди Президента 

Ҷумҳурии Тоҷикистон ба чоп расидаанд. Маводи интишоргардида 

нуктаҳои асосй, натиҷаҳо ва мазмуни диссертатсияро инъикос намуда, 

саҳми шахсии муаллифро собит менамоянд.

Диссертатсияи Н. Амирқулов аз муқаддима, се боб, нуҳ фаслу 

зерфаслҳои ҷудогона ва хулосаю тавсияҳо оид ба истифодаи амалии 

натиҷаҳои таҳқиқ, рӯйхати адабиёт ва нашри таълифоти илмй дар мавзуи 

диссертатсия иборат аст. Дар ҳар кадоме аз бахшҳои диссертатсия шеваи 

хуби таҳқиқ, саҳеҳ нишон додани маъхазҳо, муҳокимаю баҳси пурсуди 

илмӣ ва натиҷагириҳои ҷолиби диққат ба назар мерасанд.

Дар муқаддимаи диссертатсия мубрамии мавзуи таҳқиқ, дараҷаи 

таҳқиқи он, робитаи кор бо барномаҳо ва мавзуъҳои илмӣ, мақсаду 

вазифаҳо, объект ва мавзуи таҳқиқ, асосҳои назарӣ ва методологии 

таҳқиқ, сарчашмаҳои таҳқиқ, навгонии илмии диссертатсия, нуктаҳои 

асосии ба ҳимоя пешниҳодшаванда, аҳаммияти назарӣ ва амалии таҳқиқ, 

мутобиқати мавзуи диссертатсия бо шиносномаи ихтисоси илмй, саҳми 

шахсии довталаби дараҷаи илмй, тасвиби амалии натиҷаҳои таҳқиқ, 

нашри таълифоти илмй дар мавзуи диссертатсия ва сохтору ҳаҷми кор бо 

низоми муайян шарҳу баён ёфтаанд.

Дар диссертатсия мақсаду вазифаҳои мушаххас пайгирӣ шуда, 

нуктаҳои асосие ба ҳимоя пешниҳод гардидаанд, ки воқеан, дар илми 

адабиётшиносй ва дар самти шинохту таҳқиқи аҳволу ашъори Симини 

Беҳбаҳонй аҳаммияти вижаи илмй доранд.

Боби аввали диссертатсия ба таҳқиқи домеъу мукаммали аҳволу 

осори Симини Беҳбаҳонй ихтисос дода шудааст. Фасли аввали ин боб 

“Зиндагиномаи шоир” унвон дошта, дар он шебу фарозҳои фаровони 

рӯзгори фардии Симини Беҳбаҳонӣ аз овони кӯдакй то лаҳзаҳои 

охирини зиндагиаш баррасй мешавад. Тибқи ишораи муҳаққиқ, шоир 

дар хонаводаи аҳли зиё ва дар айни авди дунбишҳои сиёсию идтимой дар 

Эрон ба дунё омадааст. Ҳаводиси сиёсии замон ва хоса фаъолиятҳои 

идтимоию сиёсии падараш, ки шахси фарҳангй ва ватандӯсте буд, дар 

шаклгирии ҷаҳони маънавии Симини давон бетаъсир набуд. Диссертант 

дуруст таъкид менамояд, ки Симини Беҳбаҳонӣ дар тӯли зиндагии 

бобаракаташ ҳамеша бо мардум буд, дили ӯ ба дарду ранди миллати 

ҷафокашидааш фишурда мешуд, ғаму андуҳи мардумро вай дар ҷисму 

ҷони худ эҳсос мекард, пайваста барои ба даст овардани ҳуқуқҳои тӯдаи 

мардум муборизаи оштинопазир мебурд. Симини Беҳбаҳонй аз зумраи 

занони муборизи Шарқ мебошад, ки нуқсу иллатҳои замона, дабру 

ситамҳои дар домеа бударо ошкоро танқид мекард.

Мероси адабии Симини Беҳбаҳонй, марҳилаҳои асосии ташаккули 

шахсияти адабии ӯ дар фасли дуюми боби аввали дисертатсия ба таҳқиқ 

омадааст. Диссертант санаҳои ба нашр расидани маҷмуаҳои ашъори 

шоирро тавзеҳ дода, таъкид менамояд, ки дар тӯли солҳои 50-70 асри 

гузашта панд мадмуаи ашъори Симини Беҳбаҳонй ба нашр расидааст, ки 

онҳо дар мадмуъ мақому мартабаи адабии Симинро дар адабиёти форсй 

мушаххас месозанд. Ин нуктаро диссертант зимни таҳлили бонизоми 

мадмуаҳои “Сетори шикаста”, “Ҷойи по”, “Чилчароғ”, “Мармар” ва 

“Растохез” ба субут расонидааст. Таъкид мешавад, ки дар мадмуаи 

“Ҷойи по” масъалаҳои идтимоӣ мавқеи асосиро ишғол намудаанд. Дар 

шеърҳои ин маҷмуа муаллиф бо як маҳорати хос рӯзгори офатбори 

табақаҳои осебпазири ҷомеаро ба риштаи назм кашидааст, ки дар онҳо 

зиндагии мардуми бечора бидуни парда ва фошофош ба тасвир 

омадааст. Ин қабил андешаҳои Симини Беҳбаҳонй дар шеърҳои 

“Корманд”, “Хунбаҳо”, “Фариштаи озодӣ”, “Гумшуда” ва ғайра равшан 

ифода шудаанд. Афкори лирикию ошиқонаи шоир бештар дар силсилаи 

“Аз худ гуфтанҳо” баён мегардад, ки он дар идомаи фасли мазкури 

диссертатсия таҳлил мешавад. Зимни баррасии ашъори ошиқонаи 

Симини Беҳбаҳонӣ диссертант чунин натиҷагирй менамояд, ки он 

воқеан қобили таваҷҷуҳ аст: “Шоир худ тамоми умр ошиқ буда, ин қабил 

ашъор аз умқи дили ӯ мисли оташе аланга мезанад, ончунон нозуктарин 

лаҳзаҳои сӯзу гудози ҳиҷрони ёр бо самимияту ҳассосияти устодона 

инъикос шудааст, ки хонанда беихтиёру ноогоҳона худро иштирокчӣ ва 

шарики ин лаҳзаҳои дилошӯби риққатангез эҳсос менамояд. Симини 

Беҳбаҳонӣ дили ошиқро, ранҷу азоби ҳаҷри ӯро ба хубӣ эҳсос ва тасвир 

мекунад”.
Баъдан, дар диссертатсия баъзе хусусиятҳои ғазалиёти шоир 

баррасй мегардад. Ишора мешавад, ки вижагии асосии ғазалҳои Симини 

Беҳбаҳонй на танҳо дар истифодаи вазну баҳрҳои камшинохта ва эҷоди 

вазну баҳрҳои нав, балки интихобу истифодаи вазну баҳрҳои нодир ва 

эҷоди вазну баҳрҳои нав, интихобу истифодаи калимаву ибораҳои хеле 

дилчаспу равон ва гӯшнавозу руҳафзо мебошад, ки шоир бо як маҳорати 

фавқулода дар тарозуи алмосии табъи худ баркашида, онро дар доираи 

оҳанге замзама намуда, сипас ба рӯйи коғаз овардааст. Дар диссертатсия 

бисёре аз вижагиҳои ашъори Симин бо такя ба назари муқарризон ва 

мунаққидони шеъри ӯ тавзеҳ мешавад, ки ин хулосаҳо ва бардоштҳои 

диссертантро қобили эътимод мегардонад.

Фасли сеюми боби якуми диссертатсия асосан ба таҳлили андешаҳо 

ва диду назарҳои гуногун ба шеъри Симини Беҳбаҳонй ихтисос дода 

шудааст. Симини Беҳбаҳонӣ ва шеъри ӯ ҳамеша дар мадди назари аҳли 
5



таҳқиқ ва нақди адабӣ будааст. Аксари онҳое, ки дар бораи ашъори 

шоир ибрози назар кардаанд, мавсуфро дурахшонтарин ғазалсарои 

нимаи дуюми садаи бист ва ибтидои асри бистуяк номиданд. Диссертант 

зимни таҳлил ва баррасии назари маъруфтарин эронишиносон ва 

ноқидони шеъри муосири форсӣ аз қабили В.Б.Кляшторина, Зарқонй, 

Аҳмад Маҳбуб, Қамари Ориён, А.Расулов ва дигар муҳаққиқон ба чунин 

натиҷа мерасад, ки он воқеан, қобили таваҷҷуҳ аст: “Пажуҳиши масири 

зиндагй ва мероси адабии Симини Беҳбаҳонй нишонгари он аст, ки 

нақши ӯ дар такомули ғазали муосири форсй махсусан, ҷуғрофиёи 

маъноии ғазал, густариши мавзуъҳои ғазал, диди тоза дар бозтоби 

падидаҳои тозаи ҳастӣ, эҷоди вазнҳои тоза дар офариниши ғазал бисёр 

махсус аст”.
Дар боби сеюми диссертатсия муҳаққиқ вазъ ва ҳолати умумии 

инкишофи ғазали форсиро дар ахди Машрута баррасй менамояд. Ба 

андешаи аксари муҳаққиқони назми муосири форсй, таҳаввулу дигаргунй 

дар адабиёти муосири Эрон аз оғози асри XX ва хоса, аз ахди инқилоби 

Машрута шуруъ мешавад. Дар ин давра шеър мадрои инкишофи худро 

тағйир дод. Сабку забои ва шеваю шаклҳои баён дигар шуд, шоирон рӯ 

ба мардум, ба розу ниёзҳои иҷтимой, маънавй ва ахлоқии халқи 

заҳматкаш оварданд. Ин мавзуъҳои тозаю нав шаклу қолабҳои 

дигаргунаро тақозо менамуд. Ба ҳамин хотир, аксари шоирони давраи 

мавриди назар ба навдуй ва навпардозй мепардохтанд. Ин нуктаро дар 

фаслҳо ва зерфаслҳои боби дуюми диссертатсия муҳаққиқ зимни таҳлили 

ашъори маъруфтарин шоирони аҳди Машрута Фаррухии Яздй, 

Мирзодаи Ишқй, Орифи Қазвинӣ ва дигарон собит менамояд. Таъкид 

мешавад, ки кору пайкори инқилобӣ дар баробари таҳаввулоти идтимой 

дар ҳаёти адабию фарҳангии кишвар оғози марҳилаи навин гашт.

Дар диссертатсия нақшу мақоми аксари шоирони навгарои давраи 

мавриди назар ба таври алоҳида таъкид мешавад, ки он дар мадмуъ 

тамоили инқилобию озодихоҳиро дар адабиёти муосири форсӣ равшан 

месозад.

Илова бар ин, дар боби сеюми диссертатсия мавқеъ ва ҷойгоҳи 

жанри ғазал дар адабиёти форсии солҳои 40-50 садаи XX ва хоса 

таҳаввули тозаи он дар эҷодиёти намояндагони мактаби адабии Нимо 

Юшиҷ муфассал баррасӣ мешавад, ки ин дар шинохти дурусти масири 

инкишофи анвои суннатии шеъри форсӣ аз ҳар ҷиҳат муҳим арзёбӣ 

мешавад.
Дар боби сеюми диссертатсия муҳаққиқ ба пуррагӣ ғазали Симини 

Беҳбаҳониро аз нигоҳи суннатгароию навпардозӣ, анвои шеърии он, аз 

лиҳози корбурди авзони суннатию тозаи камкорбурд ва ғайра ба таҳқиқ 

мегирад. Диссертант дуруст таъкид менамояд, ки вижагиҳои ғазалиёти 

Симин, бо ҷасорати шоирй баён намудани афкори пешқадам, 

нобасомониҳои рӯзгор, ифшои камбудиҳои рӯзгор, нуқсону норасоиҳои 

зиндагӣ, ҳимояи ҳуқуқи занон ва ғайра мебошад. Ӯ шояд яке аз аввалин 

шоироне бошад, ки мавзуъҳои сиёсию иҷтимоиро дар қолаби ғазал ба 

таври нишонрасу ҳадафманд дохил месозад. Ин нукта ба он далолат 

менамояд, ки Симини Беҳбаҳонӣ дар ташаккул ва инкишофи назми 

иҷтимоии форсй нақши равшан дорад.

Бояд гуфт, ки Симини Беҳбаҳонй на танҳо дар навсозии мазмуну 

муҳтавои ғазали муосири форсй нақши равшан дорад, балки дар 

навпардозии унсурҳои шаклии он ҳам хидмати шоиста намудааст. Ин 

масъала дар зерфасли дуюми фасли якум ва фасли дуюми боби сеюми 

диссертатсияи Нуриддин Амирқулов мавриди пажуҳиши муфассал қарор 

мегирад. Зикр мешавад, ки вижагии асосии ашъори Симини Беҳбаҳонӣ 

дар он аст, ки ӯ дар бунёди ғазалҳои худ талош намудааст, вазнҳои содаи 

ҷадиди офаридаи худро татбиқ намояд.

Симини Беҳбаҳонй дар ғазалиёти худ зиёда аз 60 навъи авзони 

тозаро офаридааст, ки ин навпардозии ӯ имрӯз мавзуи гуфтугӯ ва 

баҳсҳои пурдоманаи муҳаққиқон ва мунаққидон мебошад. Ин иқдоми 

шоир зарфиятҳои тозаи ифода ва баёни маъниҳои гуногунро дар ғазал 

ошкор сохт. Ин нукта дар зерфасли мавриди назар бо таҳлили авзони 

абёти шоир собит карда шудааст.
Фасли дугами боби сеюми диссертатсияи Н.Амирқулов ба авзони 

нодир ва камкорбурди ғазалиёти Симини Беҳбаҳонӣ ихтисос дорад. Дар 

ин фасл 63 вазни тозаву бесобиқа ва 25 вазни камсобиқаю нодир, ки дар 

ғазалиёти Симини Беҳбаҳонӣ истифода шудааст, бо овардани мисолҳои 

равшан ва фаровон таҳлил мешавад. Баъдан, дар фасли сеюми боби 

сеюм баррасиҳои қаблиро натиҷагирй намуда, муҳимтарин хасоиси 

шаклӣ ва поэтикии ғазалиёти Симини Беҳбаҳониро зикр менамояд. 

Диссертант қайд мекунад, ки Симини Беҳбаҳониро метавон “Нимои 

ғазал” номид, чаро ки бисёр огоҳона аз ҳавзаи авзони маъмули ғазали 

форсй қадамҳои ҷасуронатар ниҳоду вазнҳои тозаеро вориди ғазал кард 

ва шоирони дигар аз ӯ пайравӣ намуданд.

Шеъри Симини Беҳбаҳонӣ, дар ҳақиқат, шеъри андешаи воло ва 

маънист ва аз назари сохтору пайкараву бакоргирии орояҳои адабӣ низ 

қобили таҳсину таваҷҷуҳ аст. Аз тарафи дигар, чунон ки диссертант 

таъкид медорад, доираи мавзуъҳои мавриди андешаи Симини Беҳбаҳонй 

ниҳоят васеъ ва доманадор буда, самтҳои гуногуни зиндагии мардумро 

фаро мегирад. Аз ин маълум мегардад, ки шоир дар ҳамаи марҳилаҳои 

зиндагй ва эҷодаш шарики ғаму шодии мардум будааст, ки ин аз рисолат 

ва масъулияти баланди адабӣ ва иҷтимоии Симини Беҳбаҳонй дарак 

медиҳад.
Натиҷагириҳои диссертант дар бахши хулосаи диссертатсия дар 25 

банд оварда шудааст ва истиноди лозимй дар охири ҳар банд ба 

мақолаҳо ва таълифоти дигари довталаби дараҷаи илмй зикр мегардад.

Дар баробари дастовардҳои илмй ва муҳокимаронию 

натиҷагириҳои ҷолиби таваҷҷуҳ дар диссертатсия баъзе норасоиҳо ба 

мушоҳида расиданд, ки зикри онҳо ба фоидаи кор хоҳад буд:

1. Дар бахши “мубрамии мавзуи таҳқиқ”-и муқаддимаи 

диссертатсия ба ҷойи тавзеҳи нақши Нимо дар зуҳур ва инкишофи шеъри 

нав агар муҳиммияти мавзуи таҳқиқ шарҳ дода мешуд, беҳтар буд.

2. Фасли сеюми боби якум, агар ба боби сеюми диссертатсия, ки ба 

пуррагӣ ба вижагиҳои ғазали Симини Беҳбаҳонӣ ихтисос дорад, ворид 

карда мешуд, беҳтар буд.

3. Ба назари мо, дар боби дуюми диссертатсия ба ҷойи дар 

зерфаслҳои алоҳида овардани маълумот дар бораи эҷодиёти шоирони 

алоҳида нақши ҳамаи онҳоро дар маҷмуъ, дар ду ё се фасли алоҳида 

баррасй мекарданд, хубтар буд.

4. Дар матни диссертатсия такрори фикр ба назар мерасад. Аз 
ҷумла, андешаи диссертант дар бораи миқдори авзони тозаи ашъори 

Симини Беҳбаҳонӣ дар саҳ. 60, саҳ.109, саҳ. 123 ва ғайра такрор 
мешавад.

5. Дар фаслҳои якум ва дуюми боби сеюми диссертатсия 

андешарониҳои муҳаққиқ бештар характери тавзеҳӣ касб менамоянд, ки 

онро бояд таҳрири илмӣ намуд.

6. Дар матни диссертатсия ва автореферат баъзан, иштибоҳоти 

имлоӣ ба назар мерасанд, ки онҳоро бояд ислоҳ кард.

Эродҳои мазкур ислоҳшаванда буда, арзиши илмии диссертатсияро 

кам намесозанд. Автореферат ва мақолаҳои ба нашр расондаи 

диссертант муҳтавои таҳқиқоти ӯро ба пуррагй ифода мекунанд.

Мавзуи пажуҳишии унвонҷӯ ба проблемаҳои марбути шиносномаи 

ихтисоси илмии 10.01.03 -Адабиёти кишварҳои хориҷии Аврупо, Осиё, 

Африқо, сокинони бумии Амрико ва Австралия (адабиёти форсӣ) 

комилан мувофиқ аст.

Коркарди амалии натиҷаҳои таҳқиқ ва нашри таълифоти илмӣ дар 

мавзуи диссертатсия ба меъёрҳо ва талаботҳои Комиссияи олии 

аттестатсионии назди Президента Ҷумҳурии Тоҷикистон ҷавобгӯ 

мебошанд.

Хулоса, диссертасияи номзадии Амирқулов Нуриддин 

Амирқулович “Вижагиҳои ғазали Симини Беҳбаҳонӣ” ба талаботи 

бандҳои 31-35-и тартиби додани дараҷаҳои илмӣ, ки бо қарори Ҳукумати 

Ҷумҳурии Тоҷикистон аз 30 июни соли 2021, таҳти № 267 тасдиқ шудааст, 

ҷавобгӯ буда, муаллифи он сазовори дарёфти дараҷаи илмии номзади 

илмҳои филология аз рӯи ихтисоси 10.01.03-Адабиёти кишварҳои хориҷии 

Аврупо, Осиё, Африқо , сокинони бумии Амрико ва Австралия (адабиёти 

форсй) мебошад.
Доктори илми филология,
профессор, мудири кафедраи назария ва 
таърихи адабиёти факултети филологияи 

тоҷики Донишгоҳи давлатии омӯзгории 

